
zelatan 
Kale-izenez 

Kale-izenez ez dira oso arazo garran-
tzitsua. Aitor dut. 

Errazkiago konpon daiteke kale-
izenen arazoa, halere, euskararen 
herri-erabilpena baino, esate baterako. 
Ez duzu uste? 

Baina kale-izenen egoera, oro har, 
indar-balantzaren seinale da. Iparral-
deko eta Hegoaldeko hirietan topatzen 
ditugun izendapenek, garbiki salatzen 
dute nagusia nor den, eta nor mo-
rroina. 

Adibidez, Hegoaldeko edozein aber-
tzale Iparraldera doanean, berehala so-
matzen du, «eguzkiagandiko» argia be-
zain argi, frantseskeria dela han na-
gusi. Boulevard Thiers, Rue de la 
Gendarmerie, Place de la République 
(ez inolako Euskal Errepublika, 
noski!). Place Clémenceau, Rue de la 
Marne, Rue de Verdun, Avenue Al-
sace-Lorraine, Avenue Jeanne d'Arc, 
Av. Général de Gaulle. Avenue de 
l'Imperatrice, Av. Victor-Hugo, Av. 
Lamartine, Av. de la Rochefoucauld... 
Mutilak! Aski! Parisen bertan bide 
gaude... Iparraldearen frantseskuntza 
ikutu ere egiten da. 

Han, halere, ez dute Jaurlaritzarik 
eta horrelako maukarik. Hemen, be-
rriz... zer? Gainbegirada zalu bat baka-
rrik: Plaza de la Constitución (gurea 
ote?), Plaza de Cervantes, Avenida del 
Ejército (zein, ordea?), Calle del Ge-
neral Concha (abertzale fina, ala-
jainkoa), Avda. de Ramiro de Maeztu 
(euskal intelektuala aparta), Av. de 
Madrid, Av. de José Antonio (Agirre 
ala Etxebarrieta?), eta abar luze bat. 
Donostiako hiper-erregezalekeriak, 
maila guztiak gainditzen ditu: c. Reyes 
Católicos. c. Carlos I, c. Felipe IV, c. 
Isabel II, Avda. Reina Regenta, Pl. Al-
fonso XIII. Nomina osoa ia-ia! 

Areago: «No sólo Madrid tiene el 
suyo. También los donostiarras te-
nemos nuestro Atocha»... Hau histo-
rikoa da, jakina. 

Noizko Telesforo Monzon-en Etor-
bidea? Noizko Aitzol-en plaza, Onda-
rreta inguruan adibidez? Noizko Eus-
takio Mendizabal-en kalea? Edo 
Ramon Azkue eta Saseta-renak be-
deren?... 

Orain dela 15 urte hil zen Franco; 
eta abertzaleok gehiengoa omen gara. 
Hortaz, noiz aldaketa? 

